
Fakulti : Pengajian Pendidikan 
 
 
Ibu bapa berperanan sebagai rakan sekolah dalam meningkatkan keberhasilan serta 
memastikan pembelajaran berkualiti anak mereka. Kajian ini bertujuan untuk 
mengenalpasti tahap penglibatan ibu bapa dalam aktiviti pembelajaran anak di 
rumah ,mengenalpasti tahap pencapaian akademik murid, mengenalpasti perbezaan 
penglibatan ibu bapa berdasarkan lokasi kediaman, taraf pendidikan tertinggi ibu 
bapa, jumlah pendapatan ibu bapa, jenis pekerjaan ibu bapa dan menentukan 
hubungannya ke atas pencapaian akademik murid.  Kajian ini dijalankan di lima 
buah Sekolah Agama Bantuan Kerajaan di empat daerah di Negeri Sembilan. 
Teknik persampelan rawak berkelompok telah digunakan untuk mengenalpasti 227 
responden yang terdiri daripada murid tingkatan empat. Instrumen kajian yang 
digunakan adalah ubahsuai daripada Kajian Keberkesanan Buku Sarana Ibu Bapa 
Terhadap Pembelajaran Murid  dan Indeks Persepsi Murid Terhadap Program 
Sahsiah Unggul Murid 2013. Darjah kebolehpercayaan (cronbach alpha) bagi 
keseluruhan instrumen adalah .942. Analisis deskriptif digunakan untuk 
menganalis frekuensi, peratus, min dan sisihan piawai manakala analisis statistik 
inferens pula digunakan untuk menguji hipotesis kajian. Hasil dapatan kajian 
menunjukkan secara keseluruhannya tahap penglibatan ibu bapa dalam aktiviti 
pembelajaran anak di rumah menunjukkan tahap yang tinggi (M=3.86, SP=0.62) . 
Namun demikian, bagi komponen komunikasi anak dengan ibu bapa (M=3.52, 
SP=0.80) dan sokongan ibu bapa terhadap kecemerlangan anak (M=3.64, SP=0.76) 
menunjukkan tahap yang sederhana. Hasil Ujian-t Tidak Bersandar dan Anova 
Sehala digunakan untuk mencari perbezaan penglibatan ibu bapa berdasarkan 
lokasi kediaman, taraf pendidikan tertinggi ibu dan bapa, jumlah pendapatan ibu 
bapa dan jenis pekerjaan ibu dan bapa. Dapatan menunjukkan wujudnya perbezaan 
penglibatan ibu bapa secara signifikan berdasarkan taraf pendidikan tertinggi ibu, 
jumlah pendapatan ibu bapa dan juga jenis pekerjaan bapa manakala item yang lain 
tidak menunjukkan perbezaan yang signifikan.   

Hasil analisis statistik inferens ini telah menerima empat daripada tujuh hipotesis 
yang dicadangkan. Keputusan analisis korelasi pula menunjukkan tidak terdapat 
hubungan yang signifikan antara penglibatan ibu bapa dengan pencapaian 
akademik murid (r = 0.058, p = 0.386). Kajian ini sekaligus memberi maklumat 
dan gambaran awal trend status penglibatan ibu bapa melalui pelaksanaan Sarana 
Ibu Bapa di bawah Anjakan Ke Sembilan dalam Pelan Pembangunan Pendidikan 
Malaysia 2013-2025. 

Abstract of thesis presented to the Senate of Universiti Putra Malaysia in 
fulfillment of the requirement for the Degree of Master of Science 

RELATIONSHIP BETWEEN THE ACADEMIC PERFORMANCE OF 
STUDENTS IN RELIGIOUS GOVERNMENT-AFFILIATED SCHOOLS 

AND THE EXTENT OF PARENTS’ INVOLVEMENT IN THEIR 
CHILDREN’S SELF-STUDY 

By 

IRMA YANTI BINTI MAHAMUD 

July 2017 

Chairman : Norlizah binti Che Hassan, PhD 
Faculty : Educational Studies

Parents’ roles as the school’s partner in increasing the output as well as the quality 
learning for their children. The study purposes is to identify the parents’ 
involvement in their children’s learning process at home, identify the students’ 
academic achievement , identify the parents’ involvement based on the residential 
area location, the parents’ highest education level, the total income of the parents, 
types of parents’ occupations and this will justify it’s relation to students’ academic 
achievement. This study had been conducted in Religious Government-Affiliated 
Schools in four districts in Negeri Sembilan. The random sampling technique had 
been used to identify 227 respondents, which involved the form four students. The 
instrument that had been used was the adaptation from the Kajian Keberkesanan 
Buku Sarana Ibu Bapa Terhadap Pembelajaran Murid and Indeks Persepsi Murid 
Terhadap Program Sahsiah Unggul Murid (SUMUR) 2013. The Cronbach Alpha 
for the whole instruments that been used is, .942. The descriptive analysis that been 
used to analyse the frequency, percentage, min, and standard deviation. The 
findings of the study shown that as a whole, the level of involvement of the parents 
in learning process at home resulted the high level (M=3.86), SP=0.62). However, 
for the communication component between the students and the parents (M=3.52, 
SP=0.80) and the parents’ supports towards the good achievement of the students 
(M=3.64, SP=0.76) shown the medium level of involvement. The findings also 
shown there is a difference between the parents’ involvement in the students’ 
learning process based on the highest education level of the mothers, the total 
income of the parents, and the type of fathers’ profession and other items did not 
show any significance in differences.  The results of these inferential statistics have 
received four of the seven proposed hypotheses.The correlation analysis shown that 
there is no significance in the relationship between the involvement of the parents 
with the academic achievement of the students ( r = 0.058, p = 0.386). This study 

also provides the information and the earlier picture of the parents’ involvement 
status’ trend through the Sarana Ibu Bapa Programme, under the Anjakan Ke 
Sembilan in Pelan Pembangunan Pendidikan Malaysia 2013-2025. 

BAB 1 
 
 

PENDAHULUAN 
 
 

1.1 Pengenalan 
 
Kementerian Pendidikan Malaysia (KPM) telah membangunkan Pelan 
Pembangunan Pendidikan Malaysia (PPPM) 2013-2025 yang melibatkan peranan 
pihak pengurusan sekolah, guru, ibu bapa, masyarakat dan juga murid di seluruh 
Malaysia (PPPM, 2012). Terdapat sebelas anjakan strategik dan operasi dalam 
transformasi sistem pendidikan negara dan salah satu daripadanya adalah anjakan 
strategik ke sembilan yang melibatkan perkongsian kerjasama pihak sekolah 
dengan ibu bapa, masyarakat dan sektor swasta secara menyeluruh. 
 
 
Antara program di bawah anjakan strategik yang ke sembilan adalah melalui 
Sarana Ibu Bapa yang telah dibekalkan kepada hampir semua ibu bapa di seluruh 
Malaysia bagi membantu pembelajaran anak mereka di rumah. Hasil daripada 
Laporan Awal PPPM 2013-2025 (2012) menunjukkan terdapat beberapa kejayaan 
dan cabaran yang telah ditempuh sepanjang pelaksanaannya. Hal ini telah 
menguatkan lagi usaha dan semangat pihak kementerian untuk menambah baik 
pelaksanaannya dalam beberapa perkara dan salah satu daripadanya adalah 
komunikasi serta penglibatan yang berterusan antara semua pihak. Ibu bapa akan 
berkongsi tanggungjawab dengan pihak sekolah dalam usaha meningkatkan 
pencapaian anak mereka dalam pelbagai bidang.  
 
 
Pendidikan juga dilihat sebagai salah satu daripada agenda utama dalam 
pembangunan sesebuah negara di mana pada setiap kali Bajet Tahunan Malaysia 
dibentang, bidang pendidikan akan mendapat peruntukan yang paling tinggi (KPM, 
2014; Hasmori, Sarju, Norihan, Hamzah dan Saud, 2011). Kajian di Amerika 
Syarikat mendapati setiap nilaian dolar yang dilaburkan untuk tujuan pendidikan 
haruslah mampu memberi pulangan kepada perkembangan sosial kehidupan 
masyarakatnya mahupun perkembangan ekonomi negara (Mastura, 2013). Justeru 
itu, usaha melibatkan ibu bapa dalam pembelajaran anak ini menuntut komitmen 
ramai pihak agar usaha dan bajet yang diperuntukkan memperoleh impak maksima 
kepada semua pihak terutamanya kepada sistem pendidikan Malaysia. 
 
 
Semua ibu bapa boleh membantu anak mereka mengenal pasti dan menggilap 
potensi sepenuhnya dengan melibatkan diri dengan pembelajaran di rumah 
(Inisiatif Ibu Bapa, Komuniti dan Sektor Swasta: Suatu Inisiatif, PPPM; 2013-
2025). Latar belakang sosioekonomi murid dilihat bukan lagi menjadi halangan 
kepada kejayaan mereka tetapi bergantung kepada kemampuan keluarga murid 
tersebut untuk menyediakan suasana yang mendorong pembelajaran di rumah serta 
sokongan motivasi yang berterusan untuk mereka mencapai kejayaan. Pada masa 
yang sama enam aspirasi murid menjadi tunjang kepada pembentukan jati diri yang 

kuat supaya murid mampu bersaing di pasaran global berbekalkan pegangan agama 
dan mengamalkannya sebagai prinsip asas hidup mereka.  
 
 
Tanggungjawab mendidik juga bukan lagi menjadi tanggungjawab guru 
sepenuhnya, tetapi turut membabitkan ibu bapa dan masyarakat setempat 
termasuklah syarikat swasta, badan kerajaan dan juga organisasi bukan kerajaan. 
Pihak sekolah haruslah berkongsi tanggungjawab mendidik bersama ibu bapa bagi 
memastikan pembelajaran berkualiti untuk murid. Mereka juga bertanggungjawab 
untuk meningkatkan kesedaran ibu bapa dalam membantu pembelajaran anak-anak 
supaya proses pembelajaran di sekolah dapat diteruskan di rumah. Guru 
memainkan peranan profesional mereka sebagai pemudahcara pembelajaran 
kepada ibu bapa dan masyarakat. Ibu bapa boleh menambah pengetahuan, 
kemahiran dan keyakinan untuk membantu pembelajaran anak di rumah sekaligus 
berperanan sebagai rakan sekolah demi meningkatkan keberhasilan anak mereka. 
Justeru itu, KPM telah mengambil langkah untuk meningkatkan kesedaran betapa 
pentingnya ibu bapa melibatkan diri dengan aktivti pembelajaran anak khususnya 
di rumah melalui pelaksanaan Sarana Ibu Bapa. Bagi mewujudkan dan 
mengukuhkan lagi pemahaman guru berkenaan program ini, kementerian telah 
menyediakan latihan berkaitan program penglibatan ibu bapa ini kepada lebih 332 
000 (80.2%) guru di 8753 sekolah di seluruh negara (KPM, 2014). Hal ini 
menunjukkan betapa perlunya kesedaran dan pemahaman jitu pihak sekolah, guru 
dan ibu bapa akan pentingnya peranan masing-masing untuk bekerjasama dalam 
mencapai matlamat kejayaan murid yang cemerlang. 
 
 
1.2 Latar Belakang Kajian 
 
Persoalan tentang penglibatan ibu bapa dalam pembelajaran anak di sekolah 
mahupun di rumah telah lama diperbincangkan di serata dunia. Kajian peringkat 
antarabangsa (Program Pentaksiran Murid Antarabangsa 2009)  menunjukkan 
kejayaan seseorang anak bergantung kepada bagaimana ibu bapa meluangkan masa 
membantu pembelajaran mereka. Hasil daripada sampel jadual waktu murid 2011 
KPM menunjukkan murid menghabiskan 52 peratus masa mereka di rumah dan 
dalam masyarakat, 15 peratus masa mereka berada di sekolah dan selebihnya 
(33%) masa untuk tidur. Ini menunjukkan bagaimana ibu bapa menggunakan masa 
bersama anak-anak memberi kesan yang besar ke atas pencapaian dan 
perkembangan anak mereka. Justeru itu, salah satu inisiatif dalam Program 
Transformasi Kerajaan (GTP) adalah dengan melibatkan ibu bapa, masyarakat 
serta sektor swasta dalam pendidikan bagi mencapai matlamat pendidikan negara.  
 
 
Kurangnya penglibatan ibu bapa dalam membantu pembelajaran anak juga boleh 
memberi kesan terhadap pencapaian murid (Shaverand dan Walls, 1998; Epstein, 
2001). Salah satu sebab berlakunya senario ini adalah faktor kekangan masa dalam 
kalangan ibu bapa yang kurang peka akan peranan dan tanggungjawab mereka 
dalam mendidik dan membimbing anak dalam pembelajaran. Anak-anak dibiarkan 
belajar secara bersendirian di rumah tanpa bimbingan dan pemantauan daripada ibu 
bapa (Lareau, 2000; Abd. Razak dan Noraini, 2011). Penyataan ini turut disokong 

oleh Alma Harris dan Janet Goodall (2008) dalam kajian mereka yang mendapati 
kesibukan kerja menjadi halangan untuk ibu bapa melibatkan diri dalam 
pembelajaran anak terutamanya bagi ibu atau bapa tunggal. 
 
 
Kebanyakan kajian terdahulu lebih menjurus kepada penglibatan ibu bapa di 
peringkat awal kanak-kanak di peringkat sekolah rendah. Mereka didapati kurang 
melibatkan diri di peringkat sekolah menengah kerana berpendapat kurikulum 
pembelajaran di sekolah menengah semakin sukar dan anak-anak mampu berdikari. 
Ibu bapa lebih banyak memberikan tumpuan kepada anak-anak yang masih kecil 
dan sedang membesar (Abd. Razak dan Norani, 2011) sedangkan mereka 
seharusnya memberikan perhatian dan bimbingan ketika anak-anak semakin 
membesar yang ketika itu memerlukan kekuatan untuk berdikari dan mencari 
identiti diri. Anak-anak berpendapat mereka lebih memerlukan penglibatan dan 
sokongan ibu bapa dalam pembelajaran mereka di rumah daripada di sekolah 
kerana perhatian dan tunjuk ajar daripada guru telah pun mereka perolehi ketika di 
sekolah. Hal ini bertepatan dengan Teori Bronfenbrenner (1979-1986) yang 
menyatakan bahawa persekitaran positif keluarga dapat membentuk perkembangan 
dan pencapaian anak dengan lebih baik serta perkembangan sahsiah yang sihat 
(Mohd Ismail, Selamat, Azmi Shah, Abd Basit, Abdul Rahman dan Abdul Hafiz, 
2004). 
 
 
Selain daripada itu, kurangnya penglibatan ibu bapa dalam pembelajaran anak 
disebabkan oleh kurangnya pengetahuan dan kemahiran keibubapaan dalam 
kalangan ibu bapa. Kadangkala, ibu bapa sememangnya mempunyai pengetahuan 
tetapi tidak mempunyai kemahiran untuk menyampaikannya kepada anak-anak. 
Tambahan lagi, cabaran dalam mendidik dan membesarkan anak pada masa kini 
dilihat sangat mencabar dengan pelbagai anasir negatif yang menular dan 
mencengkam pemikiran generasi muda kini. Sekiranya ibu bapa tidak mempunyai 
kemahiran atau ilmu yang seiring dengan peredaran masa kini dan ditambah lagi 
dengan kekangan waktu, maka anak-anak akan lebih berpotensi menjadikan orang 
lain sebagai model kehidupan berbanding ahli keluarga sendiri. Ini menyebabkan 
anak-anak lebih mudah terpengaruh dengan budaya dan cara hidup yang salah. 
 
 
Sungguhpun banyak kajian menunjukkan betapa pentingnya penglibatan ibu bapa 
dalam pembelajaran anak namun masih ramai lagi di luar sana yang mengambil 
mudah akan tanggungjawab mereka ini. Akhirnya, mereka akan kehilangan 
peluang untuk mengembangkan bakat dan potensi anak mereka secara maksimum. 
Hasil daripada kajian antarabangsa PISA 2009 (Programme For International 
Student Assessment) yang dijalankan oleh OECD (Organisation For Economic 
Coorperation And Development) menunjukkan bahawa cara ibu bapa 
menggunakan masa bersama anak di rumah mempengaruhi kejayaan anak.  
 
 
Ini dibuktikan lagi dengan hasil kajian oleh Coleman (1998) yang berpendapat : 

Komitmen pelajar kepada persekolahan (atau keterikatan dalam 
pembelajaran) terutamanya dibentuk oleh ibu bapa melalui “kurikulum di 
rumah”, tetapi penglibatan ibu bapa ini adalah pembolehubah yang dapat 
diubah dan boleh dipengaruhi oleh sekolah atau amalan guru (hlm 11).  

 

 
 
Kini, pebagai isu sosial sering diperbincangkan dan diperdebatkan khususnya 
melibatkan generasi muda dan remaja sekolah di Malaysia. Pelbagai pandangan 
mendapati bahawa masalah sosial hanya dapat diatasi dengan pendidikan agama 
dan moral. Malah menurut Ramli dan Khairy (2014), ketamadunan manusia 
sebenarnya amat menekankan soal nilai moral dan keagamaan dan berkait rapat 
dengan pendidikan.  Kebanyakan ibu bapa menyedari bahawa dalam menghadapi 
zaman yang semakin mencabar dan kompleks seiring dengan kemajuan sains dan 
teknologi, anak-anak bukan sahaja perlu cemerlang dalam akademik tetapi 
pendidikan akhlak dan kerohanian juga perlu menjadi tunjang utama dalam diri. 
Namun demikian, sejauh mana kemampuan mereka dalam menerapkan ilmu agama 
dan kerohanian ke dalam diri anak-anak turut menjadi persoalannya. Justeru itu, 
tidak hairanlah demi memberikan pendidikan akademik terbaik untuk anak, ibu 
bapa juga berusaha untuk mengisi jiwa dan minda mereka dengan ilmu agama dan 
akhlak yang mulia. 
 
 
Sejak kebelakangan ini, ibu bapa lebih berminat untuk menghantar anak mereka ke 
sekolah agama disebabkan oleh tanggungjawab mereka yang semakin berat dalam 
memastikan kualiti pendidikan agama dan moral yang tinggi bagi anak mereka. 
Ramli dan Khairy (2014) dalam kajiannya mendapati pendidikan berteraskan 
agama merupakan satu elemen penting dan mampu memacu kepada pelbagai 
kejayaan dalam konteks ekonomi, sosial dan politik.  Ramai ibu bapa berpendapat, 
sekolah yang menawarkan pendidikan agama sekurang-kurangnya dapat 
mengambil alih sebahagian daripada beban dan tanggungjawab mereka dalam 
pendidikan anak-anak (Ismail, 2001). Maka dengan itu, tidak hairanlah wujudnya 
pertambahan bilangan sekolah aliran agama pada setiap tahun kerana mendapat 
permintaan yang tinggi daripada ibu bapa (Jaffary, Rozmi, Kamaruddin dan 
Hairunnizam, 2008).  
 
 
Persekitaran sekolah agama telah melaksanakan sistem persekolahan bersepadu 
yang menggabungkan pengisian agama dan akademik dengan memberikan 
penekanan kepada pendidikan dan pembelajaran yang berorientasikan tarbiyah 
Islamiyah, asas fardu ain dan penyerapan proses pembentukan akhlak dalam 
kehidupan seharian murid (Naemah, Mohd Ismail dan Bushrah, 2015). Kini 
terdapat hampir 600 buah Sekolah Agama Rakyat (SAR) dan Sekolah Agama 
Negeri (SAN) di seluruh negara yang ditadbir oleh pihak swasta dan badan-badan 
tertentu. Statistik menunjukkan bilangan Sekolah Agama Bantuan Kerajaan 
(SABK) yang berdaftar dengan KPM juga meningkat kepada 181 buah di mana 
bilangan muridnya melebihi 57, 000 orang sehingga Mac 2015 (SPS, KPM). 
Manakala bilangan Sekolah Menengah Kebangsaan Agama (SMKA) turut 
mendapat permintaan yang tinggi sehingga mencecah kepada 57 buah di seluruh 

negara ekoran kejayaan cemerlang muridnya dalam pencapaian akademik, 
kokurikulum dan juga sahsiah (Jaffary et. al, 2008).  
 
 
Jadual 1.1 : Statistik Enrolmen Murid SABK Dan SMKA Negeri Sembilan 

Bagi Tahun 2010 – 2015 
 

Sumber : Sektor Pendidikan Islam (SPI), JPNS Oktober 2015. 
 
 
Salah satu kekuatan kurikulum yang dilaksanakan di SABK dan SMKA yang 
mendapat perhatian kebanyakan ibu bapa adalah Program SUMUR (Sahsiah 
Unggul Murid) yang menjadi teras kemenjadian murid. Program yang dicetuskan 
oleh Yang Berhormat Dato’ Seri Hishamuddin Tun Hussein Onn selaku Menteri 
Pelajaran pada ketika itu telah dilancarkan pada 29 Oktober 2007 oleh pihak KPM 
dengan kerjasama Jabatan Pendidikan Islam dan Moral (JAPIM) serta dimurnikan 
pengisiannya pada tahun 2008. Matlamat pelaksanaannya dilihat sejajar dengan 
anjakan ketiga dalam PPPM 2013-2025 yang memberi penekanan untuk 
“Melahirkan Rakyat Dengan Penghayatan Nilai” (KPM, 2014). Program ini 
mengandungi empat komponen utama iaitu Program Berbudi Bahasa, Program 
Mutadayyin, Program Penampilan Diri dan Program Jati Diri. (Indeks Persepsi 
Murid Terhadap Program SUMUR, 2013). 
 
 
Dalam institusi keluarga ibu bapalah yang paling rapat dengan anak-anak kerana 
mereka banyak menyokong perkembangan bahasa, sosial, dan akademik anak-
anak. Ibu bapa boleh dianggap sebagai alat paling berkuasa bagi perubahan atau 
penambahbaikan nilai dalam sesebuah keluarga. Atas dasar kepentingan inilah 
yang menarik minat penyelidik untuk menjalankan kajian ke atas penglibatan ibu 

Bil Jenis Sek. Ting. 2010 2011 2012 2013 2014 2015 

1 SABK 

1 967 924 954 943 982 939 
2 758 859 860 909 927 921 
3 657 699 801 813 862 884 
4 366 310 354 369 398 447 
5 280 351 322 324 369 386 

6R 4 16 29 29 22 37 
6A 5 5 17 23 19 19 

Jumlah Keseluruhan 3037 3164 3337 3410 3579 3633 

2 SMKA 

1 327 269 286 297 307 249 
2 279 286 319 320 292 304 
3 261 274 281 315 304 286 
4 263 256 265 250 264 228 
5 243 269 251 279 253 259 

6R 61 59 53 21 55 54 
6A 28 56 60 45 20 53 

Jumlah Keseluruhan 1462 1469 1515 1527 1495 1433 

Jum. Murid SABK & SMKA 4499 4633 4852 4937 5074 5066 

bapa dalam aktiviti pembelajaran anak di rumah berdasarkan persepsi anak itu 
sendiri dalam konteks sosiologi. Kajian ini berfokuskan kepada murid tingkatan 
empat yang sedang mengikuti sesi persekolahan di SABK di beberapa daerah 
Negeri Sembilan. 
 
 
1.3 Permasalahan Kajian 
 
Kajian terdahulu menunjukkan masalah pencapaian akademik murid dipengaruhi 
oleh beberapa faktor antaranya ialah faktor ibu bapa (Chong, Juliana, Rosmidah, 
Samsudin, Nurhana, Subhi dan Nor Ba’yah, 2012). Golongan belia atau remaja 
kurang berminat terhadap akademik sekiranya mereka mempunyai tahap motivasi 
yang rendah serta tidak mempunyai sokongan yang baik daripada kedua ibu bapa. 
Setiap ibu bapa mengharapkan anak mereka cemerlang dalam pelbagai aspek 
khususnya sahsiah dan akademik. Namun, matlamat ini akan menjadi sukar jika ibu 
bapa tidak menyedari pentingnya mereka melibatkan diri dalam pembelajaran anak 
khususnya di rumah kerana mereka juga merupakan sumber untuk memberi 
pendidikan kepada anak. Ibu bapa tetap merupakan guru pertama bagi anak-anak 
kerana hanya mereka yang lebih mengenali segalanya tentang anak mereka yang 
tidak ada pada orang lain.  
 
 
Hasil penyelidikan oleh Azyyati, Fariza dan Salasiah (2013) mendapati bahawa 
ciri-ciri berisiko yang paling dominan dalam kalangan remaja berisiko ialah 
mereka yang mempunyai keluarga yang tidak berfungsi, mempunyai latar belakang 
status sosioekonomi yang rendah (SES) dan tidak mempunyai sokongan daripada 
individu dan persekitaran yang bertindak sebagai faktor pelindung seperti ibu atau 
bapa, ahli keluarga, ahli masyarakat, sekolah dan agama yang merupakan asas 
utama dalam menentukan pola akal dan perlakuan remaja bagi menghindari 
kemudaratan. Tambahan lagi, adalah menjadi suatu kebimbangan hasil daripada 
kajian oleh Maznah dan Zakiah (2009) yang mendapati pendidikan kerohanian kini 
didapati semakin meruncing dan seakan tidak nampak pada anak-anak zaman 
sekarang. Lebih membimbangkan apabila Mohd Ismail et. al (2004) mendapati 66 
peratus daripada 680 orang murid berumur 14 hingga 17 tahun di salah sebuah 
sekolah agama di Johor mempunyai masalah moral dan agama yang tinggi. Mereka 
juga menghadapi masalah untuk mempraktikkan amalan agama ketika berada di 
luar sekolah. Ketinggian ilmu sahaja tidak memadai bagi seseorang jika agama dan 
akhlaknya rendah. Maka dengan itu, penyelidik sangat berminat untuk menyelidiki 
fenomena sebenar yang berlaku  dan cuba mendapatkan pandangan anak mengenai 
sejauh mana ibu bapa mereka melibatkan diri dalam menyokong dan membantu 
aktiviti pembelajaran mereka termasuklah sokongan dan pengisian akhlak serta 
kerohanian. Hal ini amat penting untuk diketahui demi memastikan berlakunya 
proses sosiolisasi agama iaitu penyerapan dan penghayatan nilai-nilai agama 
(Jaffary et. al, 2008) yang dipelajari di sekolah berkesinambungan ke rumah dan 
sebaliknya.  

Kebanyakan kajian perkongsian pendidikan terdahulu kurang memberi perhatian 
terhadap isu penglibatan ibu bapa dalam konteks Malaysia (Suresh Kumar, 2013) 
dan lebih berfokuskan murid di sekolah rendah atau sekolah menengah bantuan 
kerajaan. Penyelidik terdahulu jarang menjadikan murid SABK sebagai sampel 
kajian mereka. Maka, penyelidik berasakan adalah satu keperluan untuk semua 
pihak mendengar harapan dan pandangan daripada SABK terutamanya di kalangan 
murid itu sendiri. Penyelidik yakin, murid-murid ini mempunyai potensi yang baik 
untuk melangkah lebih jauh dengan sokongan dan bantuan daripada semua pihak. 
Berdasarkan pengalaman penyelidik dan para pegawai serta pendidik di SABK 
mendapati kebanyakan daripada mereka datangnya daripada latar belakang 
sosioekonomi yang pelbagai dan ada di antara mereka sangat memerlukan 
perhatian semua pihak. Justeru itu, kajian ini dijangka dapat menyelidiki 
permasalahan sebenar yang wujud dalam persekitaran keluarga murid dan memberi 
gambaran sebenar fenomena semasa berkenaan aktiviti pembelajaran murid di 
rumah bersama keluarga.   
 
 
Selain daripada itu, umum juga mengetahui bahawa program Sarana Ibu Bapa di 
bawah PPPM 2013-2025 (KPM, 2013) baru sahaja dilaksanakan pada tahun 2013. 
Namun demikian, belum ada laporan rasmi yang dibuat berkenaan status 
penglibatan ibu bapa dalam aktiviti pembelajaran anak di rumah. Sementara itu, 
pihak KPM juga masih lagi dalam usaha mendapatkan maklumat tentang 
Keberkesanan Buku Sarana Ibu Bapa Terhadap Pembelajaran Murid di beberapa 
buah negeri. Dalam kajian ini, terdapat empat komponen utama yang diberi 
perhatian khusus dalam penglibatan ibu bapa di rumah iaitu Penyediaan Suasana 
Pembelajaran Di Rumah (PSPDR), Interaksi Sosial Anak Dengan Ibu Bapa 
(ISADIB), Komunikasi Anak Dengan Ibu Bapa (KADIB) dan Sokongan Ibu Bapa 
Terhadap Kecemerlangan Anak (SIBTKA). Namun demikian, bagi memantapkan 
kajian daripada keseluruhan aspek pembelajaran dan pendidikan anak di rumah, 
penyelidik berasakan perlunya penambahan komponen kelima iaitu Pengisian 
Akhlak Dan Kerohanian (PADK). Komponen kelima ini sangat penting untuk 
dilaksanakan oleh ibu bapa di rumah demi memastikan Program Sahsiah Unggul 
Murid (SUMUR) yang aplikasikan di semua SMKA dan SABK seluruh Malaysia 
berkesinambungan di rumah.  
 
 
Sungguhpun isu penglibatan ibu bapa dalam pembelajaran dan pendidikan anak ini 
telah lama dibahaskan namun penyelesaiannya tidak mempunyai titik noktahnya 
kerana zaman sentiasa berubah dan pendekatan amalannya juga boleh berbeza. 
Namun asas kepada penglibatan ibu bapa dalam memastikan kejayaan dan 
kecemerlangan anak masih sama. Pemilihan lima komponen penglibatan ibu bapa 
dalam kajian ini adalah merujuk kepada beberapa amalan terbaik yang boleh 
dipraktikkan oleh ibu bapa bagi memastikan matlamat tersebut tercapai. Dalam 
usaha merealisasikan matlamat tersebut, ibu bapa perlu mewujudkan iklim rumah 
tangga yang aman dan harmoni, menyediakan kemudahan permbelajaran yang 
lengkap dan sesuai kepada anak, memberikan motivasi dan sokongan serta 
memberikan teladan yang baik untuk dicontohi oleh anak, mewujudkan 
komunikasi dan interaksi sosial yang baik sesama ahli keluarga, memantau 
perkembangan dan pergaulan anak serta memberikan didikan agama dan moral 

secukupnya bagi menangkis segala kemungkiran yang berlaku. Justeru itu, dengan 
pemilihan lima komponen utama penglibatan ibu bapa dalam kajian ini dilihat 
sebagai platform terbaik bagi penyelidik untuk menyelidiki fenomena yang berlaku 
berdasarkan status sosioekonomi keluarga murid di samping mengesan 
kelompongan penglibatan ibu bapa pada elemen-elemen tertentu. 
 
 
1.4 Objektif Kajian  
 
Kajian ini bertujuan untuk mengenalpasti persepsi murid terhadap penglibatan ibu 
bapa mereka dalam aktiviti pembelajaran di rumah dan hubungannya dengan 
pencapaian akademik di SABK Negeri Sembilan. Secara khususnya, kajian ini 
bertujuan untuk: 
 

1. Mengenal pasti tahap penglibatan ibu bapa (PSPDR, ISADIB, KADIB, 
SIBTKA dan PADK) dalam aktiviti pembelajaran anak di rumah. 

2. Mengenal pasti tahap pencapaian akademik murid. 
3. Mengenal pasti perbezaan penglibatan ibu bapa mengikut lokasi kediaman. 
4. Mengenal pasti perbezaan penglibatan ibu bapa mengikut taraf pendidikan 

ibu bapa. 
5. Mengenal pasti perbezaan penglibatan ibu bapa mengikut jumlah 

pendapatan ibu bapa. 
6. Mengenal pasti perbezaan penglibatan ibu bapa mengikut jenis pekerjaan 

ibu bapa. 
7. Menentukan hubungan antara penglibatan ibu bapa dalam aktiviti 

pembelajaran anak di rumah dengan pencapaian akademik murid. 
 
 
1.5 Persoalan Kajian 
 
Beberapa soalan kajian telah dibentuk bagi memandu penyelidik agar tidak tersasar 
dalam penyelidikan ini. Berikut disenaraikan persoalan kajian tersebut :- 
 

1. Apakah tahap penglibatan ibu bapa (PSPDR, ISADIB, KADIB, SIBTKA 
dan PADK) dalam aktiviti pembelajaran anak di rumah? 

2. Apakah tahap pencapaian akademik murid? 
3. Adakah terdapat perbezaan penglibatan ibu bapa mengikut lokasi 

kediaman? 
4. Adakah terdapat perbezaan penglibatan ibu bapa mengikut taraf pendidikan 

ibu bapa? 
5. Adakah terdapat perbezaan penglibatan ibu bapa mengikut jumlah 

pendapatan ibu bapa? 
6. Adakah terdapat perbezaan penglibatan ibu bapa mengikut jenis pekerjaan 

ibu bapa? 
7. Adakah terdapat hubungan antara penglibatan ibu bapa dalam aktiviti 

pembelajaran anak di rumah dengan pencapaian akademik murid? 

1.6 Hipotesis Kajian 
 
Berikut adalah hipotesis-hipotesis Nul yang dibina untuk menjawab objektif kajian 
ke tiga hingga ke tujuh. 
 
Ho1: Tidak terdapat perbezaan yang signifikan antara tahap penglibatan ibu bapa 

mengikut lokasi kediaman. 
 
Ho2: Tidak terdapat perbezaan yang signifikan antara tahap penglibatan ibu bapa 

mengikut taraf pendidikan bapa. 
 
Ho3: Tidak terdapat perbezaan yang signifikan antara tahap penglibatan ibu bapa 

mengikut taraf pendidikan ibu.  
 
Ho4: Tidak terdapat perbezaan yang signifikan antara tahap penglibatan ibu bapa 

mengikut jumlah pendapatan ibu bapa. 
 
Ho5: Tidak terdapat perbezaan yang signifikan antara tahap penglibatan ibu bapa 

mengikut jenis pekerjaan bapa. 
 
Ho6: Tidak terdapat perbezaan yang signifikan antara tahap penglibatan ibu bapa 

mengikut jenis pekerjaan ibu.  
 
Ho7: Tidak terdapat hubungan yang signifikan antara penglibatan ibu bapa dalam 

aktiviti pembelajaran anak di rumah dengan pencapaian akademik murid. 
 
 
1.7 Kerangka Konseptual Kajian 
 
Kerangka konseptual digunakan untuk membentangkan satu pendekatan pilihan 
kepada satu idea atau pemikiran (Fauzi, Jamal dan Mohd Saifoul, 2014). Othman 
(2001) berpendapat kerangka konseptual kajian mampu memberi gambaran yang 
lebih jelas aliran hubungan antara pemboleh ubah yang relevan berasaskan teori 
yang ditetapkan oleh penyelidik dalam bentuk gambar rajah seterusnya disusuli 
dengan huraian terperinci justifikasi pemilihan pemboleh ubah bersandar dan tidak 
bersandar.Penyelidik telah menggunakan kerangka konseptual untuk menghuraikan 
penglibatan ibu bapa dalam aktiviti pembelajaran anak di rumah berdasarkan kajian 
literatur yang lepas. Sebarang kelompongan atau jurang dalam kajian-kajian lepas 
dijadikan asas kepada pembinaan kerangka konseptual ini. Penggunaan kerangka 
ini juga dapat memandu penyelidik untuk menjalankan kajian berdasarkan objektif 
dan persoalan kajian yang ditetapkan di landasan yang betul. 
 
 
Berdasarkan kepada kerangka konseptual yang dibina, penyelidik ingin meninjau 
sejauhmana pembolehubah bebas iaitu penglibatan ibu bapa mempunyai hubungan 
ke atas pembolehubah bersandar iaitu pencapaian akademik murid. Bagi 
menjelaskan jenis penglibatan ibu bapa ini, penyelidik telah membahagikan kepada 
lima komponen utama iaitu PSPDR, ISADIB, KADIB, SIBTKA dan PADK. Jenis 

penglibatan ini akan dianalisis untuk mengetahui sama ada terdapat hubungan 
dengan pencapaian akademik murid atau sebaliknya. 
 
 
Penyelidik juga ingin melihat perbezaan penglibatan ibu bapa daripada segi status 
sosioekonomi yang terdiri daripada lokasi kediaman, taraf pendidikan ibu bapa, 
jumlah pendapatan ibu bapa dan jenis pekerjaan ibu bapa. Memandangkan kajian 
ini berkaitan keluarga maka faktor sosioekonomi keluarga yang terdiri daripada 
pelbagai latar belakang harus diberikan tumpuan. Justeru, pendekatan penyelidik 
dalam mengambilkira faktor sosioekonomi yang pelbagai ini dapat melihat 
sejauhmana ibu bapa melibatkan diri dalam membantu aktiviti pembelajaran anak 
di rumah. 
 
 
 

 

 

 

 

 

 

 

  

 

 
 
Rajah 1.1 : Kerangka Konseptual Persepsi Murid Terhadap Penglibatan Ibu 

Bapa Dalam Aktiviti Pembelajaran Anak Di Rumah Dan 
Hubungannya Dengan Pencapaian Akademik. 

 
 
1.8 Kepentingan Kajian 
 
Kajian ini merupakan satu platform terbaik untuk melihat tahap penglibatan ibu 
bapa dalam pembelajaran anak berdasarkan lima komponen utama. Gabungan tiga 
teori yang digunapakai iaitu Teori Penglibatan Ibu Bapa Epstein (1995, 2001), 
Teori Pembelajaran Sosial Bandura (1997) dan Falsafah Pendidikan Al-Ghazali 
(2009) dapat diperkembang dan disesuaikan dengan amalan penglibatan ibu bapa 
dalam aktiviti pembelajaran anak di rumah khususnya bagi murid SABK dan murid 

 

PENGLIBATAN IBU BAPA 
 

 Penyediaan Suasana Pembelajaran Di Rumah (PSPDR) 

 Interaksi Sosial Anak Dengan Ibu Bapa (ISADIB). 

 Komunikasi Anak Dengan Ibu Bapa (KADIB) 

 Sokongan Ibu Bapa Terhadap Kecemerlangan Anak 
(SIBTKA) 

 Pengisian Akhlak Dan Kerohanian (PADK) 

   STATUS SOSIOEKONOMI 
 Lokasi Kediaman 

 Taraf Pendidikan Ibu & Bapa 

 Jumlah Pendapatan Ibu Bapa 

 Jenis Pekerjaan Ibu & Bapa 

 

 
PENCAPAIAN  
AKADEMIK 

MURID 

Pembolehubah Bebas

Pembolehubah Bersandar

Pembolehubah  Moderator 

beragama Islam amnya. Justeru itu, dapatan kajian ini dapat menyumbang kepada 
tambahan ilmu berkaitan model penglibatan ibu bapa meliputi PSPDR, ISADIB, 
KADIB, SIBTKA dan PADK bagi anak remaja berusia 16 tahun terutamanya 
dalam membekalkan pangkalan pengetahuan untuk menangani perubahan sistem 
pembelajaran dan budaya sosial murid masa kini. 
 
 
Kajian penglibatan ibu bapa ini menggunakan instrumen yang diubahsuai daripada 
Kajian Keberkesanan Buku Sarana Ibu Bapa Terhadap Pembelajaran Murid 
(Inisiatif Ibu Bapa, Komuniti dan Sektor Swasta Makmal GTP 2.0 September 
2012) yang mengandungi empat komponen penting pelaksanaan ibu bapa di rumah 
iaitu PSPDR, ISADIB, KADIB, dan SIBTKA. Namun demikian, hasil daripada 
pemerhatian dan pembacaan kajian-kajian terdahulu, penyelidik telah menambah 
satu lagi komponen  penting dalam penglibatan ibu bapa iaitu PADK. Secara tidak 
langsung, kajian ini dapat menguji keberkesanan instrumen terdahulu dalam 
konteks baharu dengan adanya penambahan elemen kelima menerusi adaptasi dan 
ubahsuai bersama instrumen kedua iaitu Indeks Persepsi Murid Terhadap Program 
Sahsiah Unggul Murid (SUMUR) 2013. Penyelidik berharap kajian ini dapat 
memberi maklumat kepada pihak Kementerian Pendidikan Malaysia berkenaan 
penggunaan komponen-komponen penting yang terdapat dalam Soal Selidik 
Analisis Kendiri Profil Keterlibatan Ibu Bapa yang menjadi panduan amalan 
keibubapaan di rumah. 
 
 
Selain daripada itu, umum mengetahui bahawa Sarana Ibu Bapa baru dilaksanakan 
pada tahun  2013. Setiap ibu bapa dibekalkan dengan Buku Sarana Ibu Bapa oleh 
sekolah. Ibu bapa diminta untuk mengenalpasti sejauh mana mereka melibatkan 
diri dalam membantu pembelajaran anak dan membuat analisis kendiri secara 
peribadi. Namun demikian, hasil amalan dan tindakan mereka tidak dilaporkan 
secara formal kepada mana-mana pihak. Justeru itu, kajian ini dijangka dapat 
mengesan dan memberikan maklumat awal dalam menentukan status penglibatan 
ibu bapa di bawah pelaksanaan inisiatif ini khususnya di SABK.  
 
 
Kajian ini diharap dapat menjawab segala persoalan yang diutarakan di samping 
dapat menampung beberapa kelompongan kajian-kajian terdahulu berkenaan 
penglibatan ibu bapa dalam pembelajaran anak di rumah khususnya di sekolah-
sekolah agama. Penyelidik juga berharap agar apabila status penglibatan ibu bapa 
ini telah dikenalpasti, dapatan kajian ini akan menyumbang kepada kajian-kajian 
lanjutan yang lain berkaitan dengan penglibatan ibu bapa dengan lebih terperinci 
dalam konteks yang lebih luas dan dalam bidang yang baru.  
 
 
Dapatan kajian ini juga dijangka dapat memberi informasi dan boleh digunakan 
oleh penyelidik seterusnya, Jabatan Pendidikan Negeri dan badan-badan tertentu 
sebagai pangkalan data semasa bagi merangka program sokongan dan 
penambahbaikan kepada pemantapan pelaksanaan program keibubapaan. Kajian ini 
juga akan memberi manfaat sepenuhnya kepada pihak sekolah untuk membantu 
murid dan ibu bapa menyelesaikan masalah penglibatan ibu bapa dengan merangka 

strategi dan bantuan sokongan yang bersesuaian di samping mengeratkan lagi 
hubungan kekeluargaan dalam sesebuah keluarga dan komitmen bersama sekolah 
dapat dipertingkatkan. 
 
 
1.9 Skop dan Batasan Kajian 
 
Kajian tinjauan ini menggunakan borang soal selidik sepenuhnya. Skop kajian 
melibatkan pandangan murid tingkatan empat mengenai penglibatan ibu bapa 
ataupun penjaga mereka dalam aktiviti pembelajaran di rumah merujuk kepada 
komponen PSPDR, ISADIB, KADIB, SIBTKA dan PADK. Sungguhpun terdapat 
pelbagai faktor yang boleh mempengaruhi pencapaian akademik murid, namun 
penyelidik hanya melihat hubungan pencapaian akademik mereka dengan lima 
komponen penglibatan ibu bapa serta status sosioekonomi yang dinyatakan sahaja 
dalam kalangan murid SABK. 
 
 
Bagi sampel kajian, penyelidik telah memilih murid tingkatan empat yang 
bersekolah di lima buah SABK di Negeri Sembilan iaitu SMA Dato’ Klana Petra 
Maamor (Seremban), SMA Teluk Kemang (Port Dickson), SMA Haji Muhamad 
(Jempol), SMA Rantau (Seremban) dan SMA Rembau (Rembau). Pemilihan murid 
tingkatan empat adalah wajar dan bersesuaian kerana menurut pakar psikologi, 
remaja berumur 16 tahun dikategorikan telah matang dan mampu berfikir serta 
menjawab soal selidik dengan baik. Pendapat tersebut juga disokong oleh Erikson 
(1902-1994) yang terkenal dengan teori psikososialnya yang menjelaskan bahawa 
pada peringkat umur 12 hingga 18 tahun, seseorang individu berusaha mewujudkan 
identiti dan persepsi sendiri terhadap dunia mereka demi mendapatkan kestabilan 
diri dalam masyarakat (Kamarudin, 2010). Selain daripada itu, pemilihan murid 
tingkatan empat ini juga adalah kerana pencapaian akademik murid mudah diukur 
berdasarkan keputusan Pentaksiran Tingkatan 3 (PT3) yang bersifat standard dari 
segi soalan.  
 
 
1.10 Definisi Konseptual Dan Operasional 
 
Dalam kajian ini, terdapat beberapa istilah yang digunakan untuk menerangkan 
maksud yang sesuai. Berikut dinyatakan definisi konseptual dan operasional yang 
digunakan dalam kajian ini. 
 
 
1.10.1 Persepsi 
 
Menurut Kamus Dewan Edisi Keempat (2005), persepsi adalah satu gambaran atau 
bayangan dalam hati atau fikiran (tentang sesuatu), pandangan (menerusi 
pancaindera), dan tanggapan. Dalam kajian ini, persepsi merupakan tanggapan atau 
pandangan murid tingkatan empat SABK terhadap penglibatan ibu bapa mereka 
dalam membantu dan menyokong aktiviti pembelajaran mereka di rumah dan 
perkaitannya dengan pencapaian akademik mereka. 

1.10.2 Penglibatan Ibu Bapa 
 
Penglibatan ibu bapa merujuk kepada peranan mereka dalam pembelajaran anak-
anak sama ada hadir ke sekolah, mewujudkan hubungan komunikasi dengan guru-
guru atau membantu tugasan sekolah anak-anak di rumah (Epstein, 2001).  
 
 
Dalam kajian ini, penglibatan ibu bapa diukur menggunakan instrumen kajian 
berupa soal selidik yang telah diubahsuai daripada Kajian Keberkesanan Buku 
Sarana Ibu Bapa Terhadap Pembelajaran Murid dan Indeks Persepsi Murid 
Terhadap Program Sahsiah Unggul Murid 2013. Penglibatan ibu bapa ini juga 
merujuk kepada sejauh mana tahap komitmen dan sokongan yang diberikan oleh 
ibu bapa ataupun penjaga dalam aktiviti pembelajaran anak di rumah. Aktiviti 
tersebut merangkumi penyediaan suasana pembelajaran di rumah, interaksi dan 
komunikasi mereka dengan anak, memberi sokongan terhadap kecemerlangan anak 
dan mendidik serta membimbing mereka dalam pengisian akhlak dan kerohanian.  
 
 
1.10.3 Aktiviti Pembelajaran 
 
Kamus Dewan Edisi Keempat (2005) mendefinisikan pembelajaran adalah suatu 
proses atau kegiatan untuk mendapatkan ilmu pengetahuan, kepandaian atau 
latihan. Pembelajaran merupakan semua perubahan atau penyesuaian semula 
tingkah laku manusia akibat latihan dan pemerolehan pengalaman daripada 
persekitaran (Kamarudin, 2010).  
 
 
Dalam kajian ini, aktiviti pembelajaran merupakan sebarang proses atau aktiviti 
mendapatkan ilmu pengetahuan dan kemahiran oleh anak secara sendirian atau 
dibantu oleh ibu bapa di rumah. Aktiviti-aktiviti tersebut merangkumi lima 
komponen penglibatan ibu bapa iaitu penyediaan suasana pembelajaran di rumah, 
interaksi dan komunikasi mereka dengan anak, memberi sokongan terhadap 
kecemerlangan anak dan mendidik serta membimbing mereka dalam pengisian 
akhlak dan kerohanian. Bagi mengukur tahap penglibatan ibu bapa dalam aktiviti 
pembelajaran anak di rumah ini, penyelidik telah menggunakan soal selidik yang 
telah diubahsuai daripada Kajian Keberkesanan Buku Sarana Ibu Bapa Terhadap 
Pembelajaran Murid  dan Indeks Persepsi Murid Terhadap Program Sahsiah 
Unggul Murid 2013 sebagai instrumen kajian. 
 
 
 
 

1.10.4 Status Sosioekonomi 
 
Latar belakang status sosioekonomi merangkumi aspek bilangan ahli keluarga, 
pekerjaan dan pendapatan ibu bapa, serta aspirasi sesebuah keluarga yang  
kebiasaannya dikaitkan dengan teras sosial dan ekonomi keluarga tersebut 
(Mohamad, Misnan dan Bhasah, 2009).  

Dalam kajian ini, status sosioekonomi merujuk kepada latar belakang keluarga 
murid daripada segi lokasi kediaman, taraf pendidikan tertinggi ibu bapa, jumlah 
pendapatan keluarga serta jenis pekerjaan ibu bapa. Demografik keluarga 
digunakan bagi melihat perkaitan antara latar belakang keluarga dengan individu 
yang dikaji serta merupakan asas kepada penglibatan ibu bapa dalam aktiviti 
pembelajaran anak di rumah.  
 
 
1.10.5 Pencapaian Akademik Murid  
 
Menurut Kamus Dewan Edisi Keempat (2005), pencapaian merujuk kepada apa 
yang telah dicapai (dihasilkan atau diperoleh) atau prestasi. Manakala akademik 
pula bersifat mengandungi ilmu pengetahuan (yang tinggi atau mendalam). Secara 
operasionalnya, pencapaian akademik bermaksud keupayaan murid mendapatkan 
keputusan dalam peperiksaan dan penilaian yang merupakan pentaksiran sumatif 
untuk menilai pencapaian akademik murid pada peringkat menengah rendah iaitu 
Pentaksiran Tingkatan 3 (PT3) 2014. Kesemua penilaian markah direkodkan dan 
dikategorikan mengikut gred pemarkahan A, B, C, D, E dan F. Bagi kajian ini, 
murid perlu menyatakan bilangan kesemua gred (A, B, C, D, E dan F) bagi 
sembilan subjek (11 penilaian) yang diperolehi dalam penilaian tersebut. Gred-gred 
ini akan dinilai berdasarkan nilai mata yang diberi seperti berikut : 
 
 

Jadual 1.2 : Interpretasi Nilai Bagi Gred PT3 
 

Gred Keterangan Nilai 
A Cemerlang 6 
B Kepujian 5 
C Baik 4 
D Memuaskan 3 
E Mencapai Tahap Minimum 2 
F Belum Mencapai Tahap Minimum 1 

 
 
Bagi memudahkan penyelidik membuat penganalisaan, setiap bilangan gred yang 
diperolehi bagi setiap responden akan didarabkan dengan nilai yang ditetapkan 
dalam Jadual 1.2. Pencapaian akademik (PT3) responden akan ditentukan 
berdasarkan jumlah markah yang diperolehi seperti berikut :- 
 
 
Jadual 1.3 : Penentuan Tahap Pencapaian Akademik Murid Berdasarkan 

Keputusan PT3 2014 
 
 

Jumlah Markah Tahap 
11 – 27 Lemah 
28 - 46 Sederhana 
47 - 55 Kepujian 
56 - 66 Cemerlang 

Penentuan tahap pencapaian akademik adalah berdasarkan kriteria pemilihan murid 
ke sekolah-sekolah tertentu di Malaysia di mana murid cemerlang memperolehi 
jumlah gred mata pelajaran sekurang-kurangnya 6A dan selebihnya B. Murid-
murid ini ditawarkan mengikuti pengajian di Sekolah Berasrama Penuh (SBP), 
Maktab Rendah Sains Mara (MRSM) dan Sekolah Menengah Agama Persekutuan 
(SMKA). Manakala syarat untuk mengikuti sesi persekolahan di SABK bagi 
tingkatan empat adalah semua murid memperolehi sekurang-kurangnya 2A tanpa 
gred E dan dikategorikan dalam kumpulan Kepujian dan Sederhana. 
 
 
1.11 Rumusan 
 
Secara keseluruhannya, bab ini membincangkan latar belakang dan permasalahan 
kajian yang menjadi objektif dan persoalan kepada penyelidik untuk terus 
meneroka fenomena ini secara statistik. Hasil kajian ini dapat dijadikan asas 
kepada sumbangan atau kepentingan kepada kajian akademik. Kerangka 
konseptual kajian telah diperincikan bagi menjelaskan segala pembolehubah bebas 
iaitu lima komponen penglibatan ibu bapa yang menjadi landasan kajian ini 
berdasarkan perspektif murid terhadap pencapaian akademik mereka di SABK. 

